
Shri Dakshayani Stotram

ಶ್ರೀದಾಕ್ಷಾಯಣೀಸ್ತೋತ್ರಂ

ಗಂಭೀರಾವರ್ತನಾಭಿರ್ಮೃಗಮದತಿಲಕಾ ವಾಮಬಿಂಬಾಧರೋಷ್ಠೀ
ಶ್ರೀಕಾಂತಾ ಕಾಂಚಿದಾಮ್ನಾ ಪರಿವೃತಜಘನಾ ಕೋಕಿಲಾಲಾಪವಾಣೀ .

ಕೌಮಾರೀ ಕಂಬುಕಂಠೀ ಪ್ರಹಸಿತವದನಾ ಧೂರ್ಜಟಿಪ್ರಾಣಕಾಂತಾ
ರಂಭೋರೂಃ ಸಿಂಹಮಧ್ಯಾ ಹಿಮಗಿರಿತನಯಾ ಶಾಂಭವೀ ನಃ ಪುನಾತು .. 1..

ದದ್ಯಾತ್ ಕಲ್ಮಷಹಾರಿಣೀ ಶಿವತನುಃ ಪಾಶಾಂಕುಶಾಲಂಕೃತಾ
ಶರ್ವಾಣೀ ಶಶಿಸೂರ್ಯವಹ್ನಿನಯನಾ ಕುಂದಾಗ್ರದಂತೋಜ್ಜ್ವಲಾ .

ಕಾರುಣ್ಯಾಮೃತಪೂರ್ಣವಾಗ್ವಿಲಸಿತಾ ಮತ್ತೇಭಕುಂಭಸ್ತನೀ
ಲೋಲಾಕ್ಷೀ ಭವಬಂಧಮೋಕ್ಷಣಕರೀ ನಿಶ್ರೇಯಸಂ ಸಂತತಂ .. 2..

ಮಧ್ಯೇಸುಧಾಬ್ಧಿ ಮಣಿಮಂಟಪರತ್ನವೇದ್ಯಾಂ
ಸಿಂಹಾಸನೋಪರಿಗತಾಂ ಪರಿಪೀತವರ್ಣಾಂ .

ಪೀತಾಂಬರಾಭರಣಮಾಲ್ಯವಿಚಿತ್ರಗಾತ್ರೀಂ
ದೇವೀಂ ಭಜಾಮಿ ದೃಢಬುದ್ಧತಲೇಡಜಿಹ್ವಾಂ (?) .. 3..

ಸನ್ನದ್ಧಾಂ ವಿವಿಧಾಯುಧೈಃ ಪರಿವೃತಾಮಾಲೀಕುಮಾರೀಗಣೈಃ
ಧ್ಯಾಯೇದೀಪ್ಸಿತದಾಯಿನೀಂ ತ್ರಿನಯನಾಂ ಸಿಂಹಾಧಿರೂಢಾಂ ಸಿತಾಂ .

ಶಂಖಂ ಚಕ್ರಧನೂಂಷಿ ಚಾರು(ಚಕ್ರಮಥೋ ಧನುಶ್ಚ)ದಧತೀಂ
ಬಿಭ್ರಾ(ದಿವ್ಯಾ)ಯುಧಾಂ ತರ್ಜನೀಂ
ವಾಮೇ ಶಕ್ತಿಮಸಿಂ ಮಹೇಷುಭಿತರೇ ಶ್ರೀಶಕ್ತಿಶೂಲಂ ಭಜೇ .. 4..

ಕಿಂಶುಕಚ್ಛದವಿಶಾಲಲೋಚನೀಂ ಕಿಂಚ ನಾಗರಸವಲ್ಲಿಸಂಯುತಾಂ .

ಅಂಗಚಂಪಕಸಮಾನವರ್ಣಿನೀಂ ಶಂಕರಪ್ರಿಯಸತೀಂ ನಮಾಮ್ಯಹಂ .. 5..

ಆರುಹ್ಯ ಸಿಂಹಮಸಿಚರ್ಮರಥಾಂಗಶಂಖ-

ಶಕ್ತಿತ್ರಿಶೂಲಶರಚಾಪಧರಾ ಪುರಾಸ್ತಾತ್ .

ಗಚ್ಛ ತ್ವಮಂಬ ದುರಿತೇ ಪಥಿ ದುಷ್ಟಸತ್ತ್ವಾತ್
ಸಂರಕ್ಷಣಾಯ ಸತತಂ ಮಮ ದೇವಿ ದುರ್ಗೇ .. 6..

ದಿನಕರಶಶಿನೇತ್ರೇ ದಿವ್ಯತೇ (ದೇವ್ಯುಮೇ) ರುದ್ರಗಾತ್ರೇ
ಘನಸಮುಚಿತಗಾತ್ರೇ ಕಲ್ಪವಲ್ಲೀಸವಿತ್ರಿ .
ಅನವರತಪವಿತ್ರೇ ಹ್ಯಂಬಿಕೇ ಕಾಲರಾತ್ರೇ

ಮುನಿವಿನುತಚರಿತ್ರೇಮೋಹನೇ ಶೈಲಪುತ್ರಿ .. 7..
ಜಲರುಹಸಮಪಾಣೇ ಸತ್ಕಲಾಬಾಣತೂಣೇ
ಸುಲಲಿತಮುಖವೀಣೇ ಸರ್ವವಿದ್ಯಾಪ್ರವೀಣೇ .

ಅಲಘುನುತಪುರಾಣೇ ಹ್ಯರ್ಥಭಾಷಾಧುರೀಣೇ-
ಪ್ಯಲಿಸಮುದಯವೇಣಿ ಗ್ರಾವಜೇ ಶಂಭುರಾಜ್ಞಿ .. 8..

ವಿವಿಧಗುಣಕರಾಲೀ ವಿಶ್ವತತ್ತ್ವಾವರಾಲೀ
ಶಿವಹೃದಯಸಮೇಲೀ ಸ್ವಯಭವಾಮಥಾಲೀ (?) .

ನವಮಣಿಮಯಮೌಲೀ ನಾಗರಕ್ಷೋವಿಭಾಲೀ
ಧವಲಭಸಿತಧೂಲೀಧಾರಿಣೀ ಭದ್ರಕಾಲೀ (?) .. 9..

ಜನನಮರಣಹಾರೀ ಸರ್ವಲೋಕೋಪಕಾರೀ
ಜನನಜತವಿಹಾರೀ ಚಾರುವಕ್ಷೋರುಹಾರೀ (?) .

ಕನಕಗಿರಿವಿಹಾರೀ ಕಾಲಗರ್ವೋಪಹಾರೀ
ಘನಫಣಧರಹಾರೀ ಕಾಲಿ ಕೌಮಾರಿ ಗೌರಿ (?) .. 10..

ಮಲಹರುನಿಮತಂಗೀ ಮಂತ್ರಯಂತ್ರಪ್ರಸಂಗೀ
ವಲಯಿತಸುಭುಜಂಗೀ ವಾಙ್ಮಯೀ ಮೌನಸಂಗೀ (?) .

ವಿಲಯಭಯವಿಹಂಗೀ ವಿಶ್ವತೋ ರಕ್ಷಪಾಂಗೀ
ಕಲಿತಜಯತುರಂಗೀ ಖಂಡಚಂದ್ರೋತ್ತಮಾಂಗೀ (?) .. 11..

ಅಂಬ ತ್ವದಾರಾಧನತತ್ಪರಾಣಾಂ
ಮುಖಾರವಿಂದೇ ಸರಸಂ ಕವಿತ್ವಂ .

ಕರಾರವಿಂದೇ ವರಕಲ್ಪವಲ್ಲೀ
ಪದಾರವಿಂದೇ ನೃಪಮೌಲಿರಾಜಿಃ .. 12..
ಪುರವೈರಿಧಾತ್ರಿ ಮುರವೈರಿಪೂಜಿತೇ
ಜಲದಾಲಿವೇಣಿ ಫಲದಾಯಿಕೇ ಶಿವೇ .

ಸದಯಂ ಸಸಂಪದುದಯಂ ಕುರುಷ್ವ ಮೇ
ಜಗದಂಬ ಶಾಂಭವಿ ಕದಂಬವಾಸಿನಿ .. 13..

ವಿಜಯವಿಭವದಾತ್ರೀ ವಿಶ್ವಕಲ್ಯಾಣಗಾತ್ರೀ
ಮಧುಕರಶುಭವೇಣೀ ಮಂಗಲಾಪಾಸವಾಣೀ .

ಶತಮಖವಿಧಿಗೀತಾ ಶಾಂಭವೀ ಲೋಕಮಾತಾ
ಕಲಿರಿಪುಜಯಘೋಟೀ ಕಾಮಕೋಟಿಃ ಸಹಾಯಾ .. 14..

ಮಧುಪಮಹಿತಮೌರ್ವೀ ಮಲ್ಲಿಕಾಮಂಜುಲೋರ್ವೀ-
ಧರಪತಿವರಕನ್ಯಾ ಧರ್ಮಭೂತೇಷು ಧನ್ಯಾ .
ಮಣಿಮಯಘನವೀಣಾ ಮಂಜರೀದಿವ್ಯಬಾಣಾ

ಕಲಿರಿಪುಜಯಘೋಟೀ ಕಾಮಕೋಟಿಃ ಸಹಾಯಾ .. 15..

ಅಂಬ ತ್ವದಂಶೋರಣುರಂಶುಮಾಲೀ
ತವೈವ ಮಂದಸ್ಮಿತಬಿಂದುರಿಂದುಃ .
ಯಾದೃಚ್ಛಿಕಂ ಸಂಲ್ಲಪಿತಂ ತ್ರಯೀ ತೇ
ಪುಂಭಾವಲೀಲಾ ಪುರುಷತ್ರ ಯಾಂತಿ (?) .. 16..

ದರ್ವೇದನಾನಭವನೈಃ ಪರಿದಯಮಾನಾ
ನಿರ್ವೇದಮೇತಿ ನಿತರಾಂ ಕಲನಾ ಮದೀಯಾ .

ಪರ್ವೇಂದುಸುಂದರಮುಖಿ ಪ್ರಣತಾನುಕಂಪೇ
ಸರ್ವೇಶ್ವರಿ ತ್ರಿಪುರಸುಂದರಿ ಮೇ ಪ್ರಸೀದ .. 17..

ಯತ್ಪ್ರಭಾಪಟಲಪಾಟಲಂ ಜಗತ್ ಪದ್ಮರಾಗಮಣಿಮಂಡಪಾಯತೇ .

ಪಾಶಪಾಣಿ ಸಣಿಪಾಣಿ ಭಾವಯೇ ಚಾಪಪಾಣಿ ಶರಪಾಣಿ ದೈವತಂ .. 18..

ಐಶ್ವರ್ಯಮಷ್ಟವಿಧಮಷ್ಟದಿಗೀಶ್ವರತ್ವ-
ಮಷ್ಟಾತ್ಮತಾ ಚ ಫಲಮಾಶ್ರಯಿಣಾಮಿತೀವ .

ಮುದ್ರಾಂ ವಹನ್ ಘನಧಿಯೋ ವಟಮೂಲವಾಸೀ
ಮೋದಂ ತನೋತು ಮಮಮುಗ್ಧಶಶಾಂಕಚೂಡಃ .. 19..
ಗೇಹಂ ನಾಕತಿ ಗರ್ವಿತಃ ಪ್ರಣಮತಿ ಸ್ತ್ರೀಸಂಗಮೋಮೋಕ್ಷತಿ
ದ್ವೇಷೀ ಮಿತ್ರತಿ ಪಾತಕಂ ಸಕತತಿ ಕ್ಷಮಾವಲ್ಲಭೋ ದಾಸತಿ .

ಮೃತ್ಯುರ್ವೈದ್ಯತಿ ದೂಷಣಂ ಸುಗುಣತಿ ತ್ವತ್ಪಾದಸೇವನಾತ್
ತ್ವಾಂ ವಂದೇ ಭವಭೀತಿಭಂಜನಕರೀಂ ಗೌರೀಂ ಗಿರೀಶಪ್ರಿಯೇ .. 20..

ಪಾತಯ ವಾ ಪಾತಾಲೇ ಸ್ಥಾಪಯ ವಾ ಸಕಲಲೋಕಸಾಮ್ರಾಜ್ಯೇ .

ಮಾತಸ್ತವ ಪದಯುಗಲಂ ನಾಹಂ ಮುಂಚಾಮಿ ನೈವ ಮುಂಚಾಮಿ .. 21..

ಆಪದಿ ಕಿಂ ಕರಣೀಯಂ ಸ್ಮರಣೀಯಂ ಚರಣಯುಗಲಮಂಬಾಯಾಃ .
ತತ್ಸ್ಮರಣಂ ಕಿಂ ಕುರುತೇ ಬ್ರಹ್ಮಾದೀನಪಿ ಚ ಕಿಂಕರೀಕುರುತೇ .. 22..

ಮಾತರ್ಮೇ ಮಧುಕೈಟಭನ್ನಿ ಮಹಿಷಪ್ರಾಣಾಪಹಾರೋದ್ಯಮೇ
ಹೇಲಾನಿರ್ಮಿತಧೂಮ್ರಲೋಚನವಧೇ ಹೇ ಚಂಡಮುಂಡಾರ್ದಿನಿ .

ನಿಶ್ಶೇಷೀಕೃತರಕ್ತಬೀಜದನುಜೇ ನಿತ್ಯೇ ನಿಶುಂಭಾಪಹೇ
ಶುಂಭಧ್ವಂಸಿನಿ ಸಂಹರಾಶು ದುರಿತಂ ದುರ್ಗೇ ನಮಸ್ತೇಽಮ್ಬಿಕೇ .. 23..

ರಕ್ತಾಭಾಮರುಣಾಂಶುಕಾಂಬರಧರಾಮಾನಂದಪೂರ್ಣಾನನಾಂ
ಮುಕ್ತಾಹಾರವಿಭೂಷಿತಾಂ ಕುಚಭರಕ್ಲಾಂತಾಂ ಸಕಾಂಚೀಗುಣಾಂ .

ದೇವೀಂ ದಿವ್ಯರಸಾನ್ನಪಾತ್ರಕರಕಾಮಂಭೋಜದರ್ವೀಕರಾಂ
ಧ್ಯಾಯೇ ಶಂಕರವಲ್ಲಭಾಂ ತ್ರಿಣಯನಾಮನ್ಬಾಂ ಸದಾನಪ್ರದಾಂ .. 24..

ಉದ್ಯದ್ಭಾನುನಿಭಾಂ ದುಕೂಲವಸನಾಂ ಕ್ಷೀರೋದಮಧ್ಯೇ ಶುಭೇ

ಮೂಲೇ ಕಲ್ಪತರೋಃ ಸ್ಫುರನ್ಮಣಿಮಯೇ ಸಿಂಹಾಸನೇ ಸಂಸ್ಥಿತಾಂ .

ಬಿಭ್ರಾಣಾಂ ಕರಯೋಃ ಸುವರ್ಣಚಷಕಂ ಬೀಜಂ ಚ ಶಾಲ್ಯುದ್ಭವಂ
ಭಕ್ತಾಭೀಷ್ಟವರಾಭಯಾಂಜಲಿಪುಟಾಂ ಧ್ಯಾಯೇಽನ್ನಪೂರ್ಣೇಶ್ವರೀಂ .. 25..

ವಾಮೇ ಪಾಯಸಪೂರ್ಣಹೇಮಕಲಶಂ ಪಾಣೌ ವಹಂತೀ ಮುದಾ
ಚಾನ್ಯೇ ಪಾಣಿತಲೇ ಸುವರ್ಣರಚಿತಾಂ ದರ್ವೀ ಚ ಭೂಷೋಜ್ಜ್ವಲಾಂ .

ಅಂಬಾ ಶುದ್ಧದುಕೂಲಚಿತ್ರವಸನಾ ಕಾರುಣ್ಯಪೂರ್ಣೇಕ್ಷಣಾ
ಶ್ಯಾಮಾ ಕಾಚನ ಶಂಕರಪ್ರಿಯತಮಾ ಶಾತೋದರೀ ದೃಶ್ಯತೇ .. 26..

ಕರೇಣ ಚಂಚನ್ಮಣಿಕಂಕಣೇನ
ದರ್ವೀ ದಧಾನಾಂ ಧವಲಾನ್ನಪೂರ್ಣಾಂ .

ಕದಾವಲೋಕೇ ಕರುಣಾಲವಾಲಾಂ
ಕಾಶೀಪುರೀಕಲ್ಪಲತಾಂ ಭವಾನೀಂ .. 27..

ಯಾಮಾಣಿಕ್ಯಮನೋಜ್ಞಹಾರವಿಭುನಾ (ಸಹಿತಾ)ಸಿಂದೂರಭಾಸಾನ್ವಿತಾ
ತಾರಾನಾಯಕಶೇಖರಾ ತ್ರಿನಯನಾ ಪೀನಸ್ತನೋದ್ಭಾಸಿತಾ .

ಬಂಧೂಕಪ್ರಸವಾರುಣಾಂಬರಧರಾ ಮಾರ್ತಾಂಡಕೋಟ್ಯುಜ್ಜ್ವಲಾ
ಸಾ ದದ್ಯಾದ್ಭುವನೇಶ್ವರೀ ಭಗವತೀ ಶ್ರೇಯಾಂಸಿ ಭೂಯಾಂಸಿ ನಃ .. 28..
ಮಾಣಿಕ್ಯನೂಪುರವಿಭೂಷಿತಪಾದಪದ್ಮಾಂ
ಹಸ್ತಾರವಿಂದಕರುಣಾರಸಪೂರ್ಣದರ್ವೀಂ .

ಸಂಧ್ಯಾರುಣಾಂಶುಕಧರಾಂ ನವಚಂದ್ರಚೂಡಾಂ
ಮಂದಸ್ಮಿತಾಂ ಗಿರಿಸುತೇ ಭವತೀಂ ಭಜಾಮಿ .. 29..

ಇತಿ ಶ್ರೀದಾಕ್ಷಾಯಣೀಸ್ತೋತ್ರಂ ಸಂಪೂರ್ಣಂ .

